
PERTANYAAN-PERTANYAAN BAGI JAWAB LISAN 
 
 
 

1. Tuan Wan Junaidi bin Tuanku Jaafar [Batang Lupar] minta MENTERI 
KEWANGAN menyatakan:- 
 
(a) jumlah wang yang mengalir keluar ke dan masuk dari 

Singapura, Indonesia, Thailand dan Brunei Darussalam 
pada tahun-tahun 1998, 1999 dan 2000; dan  

 
(b) apakah mekanisme terperinci yang dipakai oleh Kerajaan 

untuk memantau pengaliran keluar Ringgit Malaysia ke 
negara jiran. 

  (PM #12632 v1) 
 
2. Dato’ Haji Fadzil bin Md. Noor [Pendang]  minta MENTERI 

KEWANGAN menyatakan:- 
 
(a) jumlah pekerja bank yang hilang pekerjaan akibat proses 

penggabungan bank; dan  
 
(b) sama ada proses penggabungan bank telah selesai 

dilakukan dan apa kesan penggabungan ini ke atas ekonomi 
negara. 

  (PM #12394 V1) 

3. Dato’ Haji Suhaili bin Abdul Rahman [Labuan] minta MENTERI 

PENGANGKUTAN menyatakan mengapa:- 
 
(a) beliau mengarahkan Pengarah Jabatan Laut memberikan 

kelulusan untuk “Landing Craft Vessel” (“LCV”) digunakan 
sempena perayaan Hari Raya  dan Tahun Baru Cina, 
sedangkan LCV bukan untuk membawa kenderaan 
penumpang awam; dan  

 
(b) operasi feri ini dimonopoli oleh syarikat Labuan Ferry 

Corporation.  
(PM #11793 v1) 

 
4. Tuan Chang See Ten [Gelang Patah] minta MENTERI PERTANIAN 

menyatakan pendirian terkini pihak Kerajaan terhadap industri 
penternakan babi di negara ini.  Sejauh manakah  usaha dilaksanakan 
bagi menempatkan ladang-ladang yang berselerak di satu zon khas di 
setiap negeri untuk penternakan babi.   (PM #11783 v1) 

 
5. Dr. Tan Seng Giaw [Kepong] minta MENTERI KEWANGAN 

menyatakan usahanya untuk memperbetulkan kelemahan di dalam 
arkitektur kewangan dunia dan cara-cara untuk memperlindungkan 
ekonomi rantau ini selain daripada kawalan modal di Malaysia.   

 (PM #11928 v1) 
 
6. Raja Dato’ Ahmad Zainuddin bin Raja Haji Omar [Larut] minta 

MENTERI PENDIDIKAN menyatakan apakah langkah-langkah yang telah 
dan akan diambil bagi memastikan golongan pelajar cemerlang di 
kawasan luar bandar mempunyai peluang yang seimbang seperti rakan 
mereka di bandar untuk mendapat tempat ke sekolah berasrama penuh 
dan juga ke Institusi  Pengajian Tinggi  Awam (IPTA). (PM #11938 v1) 

 
7. Tuan Kerk Kim Hock [Kota Melaka] minta MENTERI PENDIDIKAN 

menyatakan apakah sebabnya Kerajaan menolak rayuan supaya sekolah 
asal SJK(C) Damansara dibuka semula dan apakah sebabnya ia tidak 
boleh digunakan sebagai sebuah sekolah komuniti seperti dituntut oleh 
penduduk-penduduk tempatan. (PM #12304 v1) 

 
8. Datin Seri Dr. Wan Azizah binti  Wan Ismail [Permatang Pauh] minta 

PERDANA MENTERI menyatakan kenapa jabatan-jabatan di bawah 
Jabatan Perdana Menteri seperti Unit Perancang Ekonomi dan 
sebagainya tidak mempunyai laporan audit.  Bagaimana jabatan-jabatan 
ini boleh dipertanggungjawabkan dari segi ‘accountability’, kredibiliti dan 
ketelusan dalam keputusan-keputusan yang dibuat. (PM #12259 v1) 

9. Tuan Jimmy Donald [Sri Aman] minta MENTERI KEWANGAN 

menyatakan faktor-faktor yang menyebabkan penurunan harga-harga 
saham di BSKL dan langkah yang sedang dan akan diambil untuk 
menstabilkan harga-harga saham itu dan juga menyakinkan pelabur-
pelabur dari luar negeri.   (PM #11993 v1) 

 
10. Dato’ Haji Mohd. Zain bin Haji Omar [Balik Pulau] minta MENTERI 

PERTANIAN menyatakan apakah tindakan dan langkah-langkah yang 
diambil untuk membanteras pencerobohan nelayan pukat Apolo dan pukat 
Kenka yang berpangkalan di Utara Perak yang sering menceroboh 
perairan Pulau Pinang khususnya di Balik Pulau serta jumlah kes yang 
diambil tindakan serta denda yang dikenakan.         (PM #11803 v1) 

 
11. Puan Sukinam Domo [Batang Sadong]  minta MENTERI PENDIDIKAN 

menyatakan:- 
 

(a) program/tindakan yang akan diambil untuk meningkatkan 
mutu penguasaan Bahasa Inggeris para guru Bahasa 
Inggeris dan guru lain; dan 

 
(b) sama ada Kementerian Pendidikan akan mengkontrakkan 

atau menswastakan kursus-kursus peningkatan penguasaan 
Bahasa Inggeris  bagi guru. 

  (PM #11871 v1) 
 
12. Tuan Haji Amihamzah bin Ahmad [Lipis] minta MENTERI KEWANGAN 

menyatakan industri/sektor apakah yang terlibat secara aktif dalam 
kegiatan penggabungan pada tahun 2000 sebagai persediaan 
menghadapi cabaran-cabaran globalisasi dan liberalisasi.                                            
   (PM #11774 v1) 

 
13. Tuan Wilfred Madius Tangau [Tuaran] minta MENTERI PERUSAHAAN 

UTAMA menyatakan bilangan pembalakan haram yang telah ditangkap 
oleh pihak berkuasa sepanjang tahun 2000 di seluruh negara, dan adakah 
Kerajaan menggunakan satelit Tiungsat serta teknologi remote sensing 
untuk mengenalpasti para pembalak haram di negara ini. (PM #11819 v1)  

 
14. Tuan Haji Abdul Fatah bin Haji Haron [Rantau Panjang] minta 

PERDANA MENTERI menyatakan sejauh manakah perkara 21 (1) 
Peraturan-peraturan Pegawai Awam (Kelakuan dan Tatatertib) 1993 boleh 
diguna pakai oleh pegawai Kerajaan Kumpulan I dalam politik.   

 (PM #11924 v1) 

15. Tuan Lee Kah Choon [Jelutong] minta MENTERI PENDIDIKAN 

menyatakan adakah kerajaan bercadang untuk meminda Akta Pendidikan 
dan Perlembagaan Persekutuan untuk menjamin  pendidikan dan 
pertolongan khusus diberi kepada individu-individu yang cacat (disable) 
atau terencat kemajuan mental (mentally retarded).            (PM #12555 v1) 

 
16. Dato’ Dr. Hasan bin Haji Mohamed Ali [Parit Buntar] minta MENTERI 

PENDIDIKAN menyatakan:-  
 

(a) mengapakah masalah bilik darjah, kerusi dan meja yang 
tidak mencukupi kerap  timbul setiap kali bermulanya 
penggal baru persekolahan; dan 

 
(b) langkah-langkah segera yang telah dan sedang diambil bagi 

mengatasi masalah tersebut dan jaminan bahawa masalah 
itu tidak akan berulang lagi. 

  (PM #11981 v1) 
 
17. Dato’ Mohd. Sarit bin Haji Yusoh [Temerloh] minta MENTERI 

PERDAGANGAN ANTARABANGSA DAN INDUSTRI menyatakan:- 
 
(a) jumlah nilai pelaburan asing di Malaysia pada tahun 2000 

dan adakah nilai ini meningkat berbanding dengan tahun 
1999; dan  

 
(b) adakah benar akibat kenaikan upah buruh dan kenaikan 

harga bahan bakar menyebabkan ramai pelabur mengalih 
pelaburan tambahan mereka ke negara jiran yang lain-lain 

  (PM #12012 v1) 
 
18. Puan Teresa Kok Suh Sim [Seputeh] minta MENTERI PENDIDIKAN 

menyatakan peruntukan yang diberi oleh kerajaan sebagai kos 
pembinaan bangunan cawangan Kolej Tunku Abdul Rahman di Negeri 
Pulau Pinang, Pahang dan Johor. (PM #12462 v1) 

 
19. Puan Chew Mei Fun [Petaling Jaya Utara] minta MENTERI 

PERDAGANGAN ANTARABANGSA DAN INDUSTRI menyatakan:- 
 

(a) bagaimanakah daya saingan produktiviti  negara kita di 
kalangan negara-negara ASEAN; dan  

 
(b) adakah Kerajaan akan mengambil langkah-langkah untuk 

memastikan daya saingan produktiviti negara dapat 
dipertingkatkan atau sekurang-kurangnya tidak merosot.  
Jika, tidak, apakah rancangan untuk memastikan ekonomi 
negara tidak dipengaruhi oleh kadar naik turun daya 
produktiviti.  

  (PM #12537 v1) 
 
 
20. Tuan Mohd. Yusoff bin Mohd. Nor [Machang] minta PERDANA 

MENTERI menyatakan sama ada benar Tabung Haji membeli Saham 
Syarikat Penerbangan Malaysia (MAS) dan menyatakan prestasi 
Pelaburan Tabung Haji dalam Syarikat tersebut.  (PM #12030 v1) 

 
21. Tuan Ramli bin Ibrahim [Kota Bharu] minta MENTERI DALAM NEGERI 

menyatakan bagaimana boleh seorang yang disyaki membunuh Encik 
Seow Nam Keong dengan menggunakan senjata api di Rasah, Negeri 
Sembilan dibebaskan dengan ikat jamin sedangkan bekas Timbalan 
Perdana Menteri yang menghadapi tuduhan yang lebih ringan tidak 
dibenarkan. (PM # 12615 v1) 

 
22. Tuan Zawawi bin Haji Ahmad [Padang Terap] minta MENTERI 

PENGANGKUTAN menyatakan berapakah bilangan kenderaan dari 
negara Thailand  dan Singapura (1996-2000) yang memasuki negara ini 
dan adakah semua kenderaan tersebut dikenakan apa-apa bayaran.  

 (PM #12222 v1) 
   
23. Tuan Kong Cho Ha [Lumut] minta MENTERI KERJA RAYA 

menyatakan memandangkan Pulau Pangkor sedang menghadapi 
masalah ‘water rationing’ pada musim cuti dan musim perayaan apabila 
ramai pelancong mengunjungi Pulau Pangkor, apakah langkah-langkah 
yang diambil oleh Kementerian untuk menangani masalah tersebut.  

  (PM #12113 v1) 
 
24. Tuan Chow Kon Yeow [Tanjong] minta MENTERI PENDIDIKAN 

menyatakan mengapa Kerajaan mempunyai dasar yang tidak lagi 
membenarkan pembinaan sekolah-sekolah rendah aliran bahasa Cina 
yang baru di negara ini. (PM #12777 v1) 

 
25. Dr. James Dawos Mamit [Mambong] minta MENTERI PENDIDIKAN 

menyatakan apakah rasional bahawa PTPTN tidak akan memberi 
pinjaman kepada pelajar-pelajar  yang mengikuti program-program ijazah 
lanjutan (Ijazah Sarjana dan Doktor Falsafah) di IPTA/IPTS, dan adakah 
Kementerian akan mewujudkan bentuk sumber kewangan lain bagi 
membiayai pelajar-pelajar yang mengikuti program-program ijazah 
tersebut.  (PM #12085 v1) 

 
26. Tuan Haji Husam bin Haji Musa [Kubang Kerian] minta PERDANA 

MENTERI menyatakan berapakah peruntukan pembangunan bagi 
Parlimen Kubang Kerian bagi tahun 2000 dan 2001 dan bagaimanakah 
peruntukan ini dibelanjakan. (PM #12427 v1) 

27. Tuan Tiong Thai King [Lanang] minta MENTERI KESIHATAN 

menyatakan jumlah subsidi yang diberi kepada sektor perubatan pada 
tahun 1999 dan 2000. (PM #12600 v1) 

 
28. Tuan Fong Kui Lun [Bukit Bintang] minta MENTERI DALAM NEGERI 

menyatakan sebab Polis menangkap peserta jalan kaki yang berjalan 
berdua-dua pada 18 Februari 2001 secara aman di Kuala Lumpur sebagai 
sokongan kempen mengekalkan SRJK(C) Damansara dan mengapakah 
kompaun dan jaminan Polis berbeza antara daerah Polis bagi kes yang 
sama. (PM #12523 v1) 

 
29. Tuan Lim Hock Seng [Bagan] minta MENTERI PENDIDIKAN 

menyatakan dalam masa 10 tahun yang lampau, berapa buah Sekolah 
Menengah dan Rendah telah dibina atau diperluaskan khasnya di Pulau 
Pinang.  Sila huraikan mengikut jenis dan nama sekolah (SRK, SRJK(C), 
SRJK(T), SMK, SMK(C)) dan juga kriteria-kriteria dalam rancangan 
tersebut. (PM #12072 v1) 

 
30. Tuan Wan Nik bin Wan Yussof [Bachok] minta PERDANA MENTERI 

menyatakan sejauh manakah kejayaan orang Melayu di dalam sektor 
korporat dan profesional dalam tempoh 1995 hingga 2000.  Berapakah 
jumlah pegangan saham orang Melayu secara keseluruhannya 
berbanding dengan orang Cina dan India.           (PM #12052 v1) 

 
31. Tuan Henry Sum Agong [Bukit Mas] minta MENTERI 

PENGANGKUTAN menyatakan rancangan pihak MAS bagi 
menggantikan perkhidmatan kapalterbang “Twin-Otter” yang kian uzur 
dan berkurangan pada masa sekarang.  (PM #12345 v1) 

 
32. Tuan Haji Che Ghani bin Che Ambak [Setiu] minta PERDANA 

MENTERI menyatakan  apakah Kerajaan menyedari wujudnya usaha  
untuk menghancurkan akhlak umat   Islam melalui alam cyber seperti 
halaman lucah gadis Melayu Islam dan cerita-cerita yang merosakkan 
akidah ummah.  Apakah langkah pencegahan yang telah diambil.  

  (PM #12869 v1) 
 
33. Tuan Mohamed Nasir bin Che Daud [Kuala Krai] minta MENTERI 

PENDIDIKAN menjelaskan apakah sebenarnya hasrat dan perancangan 
di sebalik penutupan kelas matrikulasi di IPTA dan digantikan dengan 
kelas yang dikendalikan oleh Kementerian Pendidikan.  (PM #12893 v1) 

34. Tuan Bung Moktar bin Radin [Kinabatangan] minta MENTERI TANAH 

DAN PEMBANGUNAN KOPERASI menyatakan apakah peranan agensi 
Kerajaan di bawah Kementerian seperti FELDA dan FELCRA dalam 
membantu menyediakan peluang-peluang meningkatkan ekonomi 
dikalangan Usahawan Tempatan.  (PM #11856 v1) 

 
35. Puan Fong Po Kuan [Batu Gajah] minta MENTERI KEWANGAN 

menyatakan alasan-alasan Kerajaan membeli saham MAS pada harga 
yang lebih tinggi daripada harga pasaran. (PM #12176 v1) 

 
36. Tuan Haji Mat Basir bin Rahmat [Parit] minta MENTERI KEWANGAN 

menyatakan apakah langkah-langkah yang telah diambil oleh Kerajaan 
dalam mengawal-selia kegiatan ceti-ceti wang segera yang berleluasa 
hingga menyebabkan peminjam terpaksa menanggung kerugian kerana 
terpaksa membayar faedah yang terlalu tinggi. (PM #12928 v1) 

 
37. Puan Chong Eng [Bukit Mertajam] minta MENTERI PENDIDIKAN  

menyatakan kedudukan terkini SRJK(C) Damansara. Mengapakah 
Kerajaan tetap hendak menutup sekolah asal SRJK(C) Damansara 
walaupun pada masa sekarang memang kekurangan SRJK(C) di 
kawasan Petaling Jaya dan komuniti tempatan memerlukan sekolah ini. 

  (PM #12573 v1) 
 
38. Tuan Haji Alwi bin Jusoh [Pasir Puteh] minta MENTERI KERJA RAYA 

menyatakan apakah Kerajaan bercadang memperbesarkan jalan raya 
utama yang menghubungi Kota Bharu ke bandar Jerteh, Besut 
Terengganu.  Jika Kerajaan mempunyai cadangan, bilakah projek 
tersebut akan dilaksanakan. (PM #12062 v1) 

PADA PERMULAAN URUSAN MESYUARAT 
MENGEMUKAKAN RANG UNDANG-UNDANG KERAJAAN 

UNTUK BACAAN KALI YANG PERTAMA 
 

 
 
 
1. Perdana Menteri 
 

• Rang Undang-undang Bekalan Gas (Pindaan) 2001 
 
2. Menteri Tenaga, Komunikasi dan Multimedia 

 
• Rang Undang-undang Perkhidmatan Pos (Pindaan) 2001 

 
3. Menteri Tenaga, Komunikasi dan Multimedia 

 
• Rang Undang-undang  Tandatangan Digital (Pindaan) 2001 
 
 
 
 
 
 
 
 
 

 
 
 
 
 
 
 
 
 
 
 
 
 
 
 
 
 
_____________________________________________________________________________ 
 

• Menandakan bahawa Rang Undang-undang ini akan dibawa pada semua 
peringkat di mesyuarat ini. 

ATURAN URUSAN MESYUARAT DAN USUL-USUL 
 
1. Menteri Dalam Negeri akan mencadangkan: 

 
Bahawa Majlis ini memerintahkan Ketua Polis Negara menjaga supaya 
selama Penggal Dewan Rakyat yang ada sekarang, jalan-jalan melalui 
lorong-lorong menuju ke Dewan ini hendaklah sentiasa terbuka dan boleh 
dilalui dan jangan ada apa-apa halangan menghalang Ahli-ahli hendak 
pergi dan balik dari Dewan ini, jangan berlaku apa-apa kacau-bilau di 
jalan-jalan menuju ke Dewan ini, dan supaya jangan ada huru-hara di 
Bangunan Dewan ini dan berhampiran dengan bangunan ini; dan 
Setiausaha Dewan Rakyat  hendaklah menyampaikan perintah ini kepada 
Ketua Polis Negara yang tersebut itu. 

 
2. Y.B. Puan Hajah Mastika Junaidah binti Husin [Arau] akan 

mencadangkan :- 
 

Bahawa suatu ucapan yang tidak sepertinya dipersembahkan kepada Seri 
Paduka Baginda Yang di-Pertuan Agong, demikian bunyinya: 
 
 “Ampun Tuanku, 
 
 Patik, Yang di-Pertua dan Ahli-ahli Dewan Rakyat di dalam 
Persidangan Parlimen memohon ampun mempersembahkan suatu 
ucapan yang ikhlas daripada Majlis Dewan Rakyat mengucapkan 
berbanyak-banyak syukur dan terima kasih kerana Titah Ucapan Tuanku 
semasa membuka Penggal Ketiga Parlimen Yang Kesepuluh”. 
 

3. (D.R. 53/2000) Rang Undang-undang Pengangkutan       Bacaan Kali 
    Jalan (Pindaan) 2000    Yang Kedua 
 
4. (D.R. 39/2000)          Rang  Undang-undang  Kualiti   Alam               ” 
    Sekeliling (Pindaan) 2000 
 
5. (D.R. 28/2000) Rang Undang-undang Lembaga Koko               ” 
    Malaysia (Pemerbadanan) (Pindaan) 
    2000 
 
6. (D.R. 49/2000) Rang  Undang-undang  Kanun  Tanah              ” 
    Negara (Pindaan) 2000 
 
7. (D.R. 50/2000) Rang Undang-undang Bekalan Elektrik             ” 
    (Pindaan) 2000 
 
8. (D.R. 51/2000) Rang     Undang-undang   Makanan                  ” 
                                           (Pindaan) 2000 

9. (D.R. 52/2000) Rang Undang-undang Pergigian  Bacaan Kali 
    (Pindaan) 2000        Yang Kedua 
 
10. (D.R. 54/2000) Rang  Undang-undang Insurans             “ 

   Luar Pesisir (Pindaan) 2000     
 
11. (D.R. 48/2000) Rang  Undang-undang Hakmilik   “ 

Strata (Pindaan ) 2000       
 

 
 12. Tuan Haji Wan Junaidi bin Tuanku Jaafar  [Batang Lupar] akan 

mencadangkan: 
 
Bahawa Dewan ini membuat ketetapan supaya membahaskan persoalan 
demokrasi, hak asasi manusia dan kebebasan dalam konteks perpaduan 
negara, sensiti viti kaum dan penstrukturan masyarakat di dalam negara 
ini; 
 
 Dewan ini juga membuat ketetapan agar semua pihak yang 
menganggap diri mereka cintakan negara ini supaya sentiasa peka, 
berwaspada dan tidak mempunyai anggapan bahawa keharmonian, 
kestabilan dan kemewahan yang dinikmati oleh rakyat  di negara ini boleh 
kekal selama-lamanya tanpa kerjasama, budi bicara yang sempurna dan 
rasa tanggungjawab bersama untuk mempertahankannya. 
 
 Dan Dewan ini juga seterusnya membuat ketetapan agar semua 
pihak sama ada memperjuangkan kuasa politik,  keadilan sosial atau 
kemadanian masyarakat hendaklah menganggap segala tindakan, 
perkataan dan olahan mereka tertakluk kepada keperluan untuk menjaga 
keharmonian kaum, kestabilan sosial dan politik serta keselamatan 
negara dan rakyatnya. 
 

13. Tuan Haji Wan Junaidi bin Tuanku Jaafar  [Batang Lupar] akan 
mencadangkan: 

 
Bahawa Dewan ini mengambil ketetapan supaya semua isu-isu 

yang boleh dikenal pasti berhubung dengan cadangan perlanjutan usia 
bersara dari 55 ke 62 atau 66 dibahaskan dengan terperinci di Dewan ini. 
Jabatan-jabatan Kerajaan yang mempunyai maklumat, butiran dan 
pandangan berhubung dengan implikasi undang-undang, sosial dan 
kemasyarakatan diwajibkan memberi laporan ke Parlimen sebagai asas 
perbahasan dan pertimbangan lanjut. 

 
Dasar dan undang-undang yang ada hubungkait dengan hak, 

keutamaan dan sekatan hendaklah dipertimbang, diselaras dan dipinda 
supaya pekerja tidak mendapat kurang dari apa yang didapati sebelum 
umur mencapai 55 tahun. 

14. Dr. Tan Seng Giaw [Kepong] akan mencadangkan: 
 

Bahawa Dewan ini membincangkan perkembangan usaha Kerajaan untuk 
menstruktur semula pengurusan korporat yang terjejas ketika krisis 
ekonomi pada tahun 1997. Bahawa Dewan ini juga membahaskan 
contoh-contoh seperti pengurusan MAS termasuk pembelian 29.09% 
saham oleh Kerajaan, sebab-musabab prestasi yang kurang baik serta 
cara-cara untuk memulihkan keyakinan rakyat  terhadap syarikat-syarikat 
ini. 
 

15. Tuan Haji Che Ghani bin Che Ambak [Setiu] akan mencadangkan: 
 

Bahawa Dewan ini mengutuk dengan sekeras-kerasnya tindakan 
Kerajaan Pusat menggunakan pertubuhan yang tidak sah JKKK dan 
UMNO di Terengganu di dalam membahagikan wang Royalti yang digelar 
wang ihsan yang tidak  sampai kesasaran menyebabkan keresahan dan 
perpecahan masyarakat; 
 
Bahawa Dewan ini kesal dengan keputusan tersebut yang menidakkan 
kuasa Kerajaan Negeri yang sah dipilih oleh rakyat  berdasarkan sistem 
demokrasi untuk mengurus dan melaksanakan peruntukan wang tersebut; 
dan 
 
Maka dengan ini Dewan mengambil ketetapan agar wang royalti hak 
Terengganu mestilah segera dikembalikan kepada Kerajaan Negeri demi 
kesejahteraan rakyat supaya pemerintahan dan pentadbiran negeri 
Terengganu dapat berjalan dengan lancar.  
 

16. Tuan Haji Mahfuz bin Haji Omar [Pokok Sena] akan mencadangkan:- 
 

Bahawa Dewan ini mengambil ketetapan mengutuk tindakan Kerajaan 
mengambil alih MAS dengan memaksa pembelian saham Naluri Bhd oleh 
Kumpulan Wang  Amanah Pencen (KWAP) dengan harga RM8 sesaham 
sedangkan pada masa itu saham tersebut hanya berharga RM3.60 
sesaham sahaja. Bahawa Dewan ini berpandangan bahawa 
pengambilalihan ini adalah suatu penyelewengan terhadap dana rakyat  
yang dilakukan semata-mata untuk menyelamatkan kroni kerajaan BN.  
Bahawa Dewan ini melihat pengambilalihan MAS oleh KWAP ini umpama 
memikul biawak hidup kerana buat masa ini MAS menanggung kerugian 
purata RM1 juta sehari. 

Bahawa Dewan ini mempertikaikan mengapakah Kerajaan BN melalui 
KWAP membeli saham Naluri Bhd dengan harga terlalu tinggi berbanding 
dengan harga pasaran ketika MAS sedang mengalami kerugian. Bahawa 
Dewan ini merasa kesal kerana pengambilalihan MAS ini dibuat tanpa 
penilaian bebas terhadap kedudukan semasa MAS. Bahawa Dewan ini 
menuntut Kerajaan BN membuat siasatan bebas terhadap 
penyalahgunaan kuasa dan penyelewengan ini. Bahawa Dewan 
meletakkan sepenuhnya tanggungjawab penyelewengan ini ke atas 
Perdana Menteri dan Menteri Kewangan. Maka Dewan ini mendesak 
Perdana Menteri dan Menteri Kewangan meletakkan jawatannya segera 
sebagai tanda pertanggungjawaban ke atas penyelewengan ini. 

 
 
17. Tuan  Haji Mahfuz bin Haji Omar [Pokok Sena] akan mencadangkan:- 
 

Bahawa Dewan ini mengambil ketetapan untuk mendesak Menteri 
Kewangan meletakkan jawatannya di atas penyelewengan yang berlaku 
dalam kes penjualan bon PUNB yang berjumlah RM19 bilion tanpa 
mendapat kelulusan daripada Kerajaan. Bahawa Dewan ini memandang 
serius penyelewengan ini kerana bon yang berjumlah RM19 bilion yang 
dijual tanpa kelulusan Kerajaan ini boleh memufliskan negara. Bahawa 
Dewan ini menuntut satu siasatan awam dilakukan oleh sebuah 
suruhanjaya bebas untuk membongkar penyelewengan yang dilakukan. 
 

18. Tuan Haji Mahfuz bin Haji Omar [Pokok Sena] akan mencadangkan:- 
 

Bahawa Dewan ini mengambil ketetapan untuk mendesak Peguam 
Negara supaya membawa semula kes pertuduhan rasuah yang 
melibatkan Menteri Perdagangan Antarabangsa dan Industri ke 
mahkamah kerana wujudnya bukti-bukti baru yang menjelaskan betapa 
dakwaan ini mempunyai prima facie untuk dikemukakan ke muka 
pengadilan. Bahawa Dewan ini memandang serius tindakan Peguam 
Negara terdahulu, Tan Sri Mohtar Abdullah yang membuat keputusan 
untuk tidak mendakwa Datuk Seri Rafidah Aziz sedangkan kenyataan 
daripada Ketua Pengarah Badan Pencegah Rasuah (BPR) bahawa BPR 
telah memperolehi bukti dan telah mencadangkan enam pertuduhan 
terhadap Datuk Seri Rafidah Aziz. Bahawa Dewan ini juga mengutuk 
tindakan pihak-pihak tertentu yang seperti merancang dari belakang tabir 
supaya kes jenayah yang melibatkan penyelewengan pemimpin tertinggi 
parti pemerintah disembunyikan dan dibiarkan tanpa sebarang tindakan 
wajar. 

19. Dr.  Syed Azman bin Syed Ahmad  [Kuala Terengganu] akan 
mencadangkan:- 

 
“Bahawa Dewan ini mengutuk sekeras-kerasnya kekejaman berterusan 
Zionis Israel terhadap rakyat  Palestin yang mengakibatkan ratusan 
nyawa yang tidak berdosa terkorban serta beribu-ribu lagi mengalami 
kecederaan; 
 
Bahawa Dewan ini menyedari akan kedudukan strategik kota 
Baitulmuqaddis yang mana terletaknya Masjid Al-Aqsa yang merupakan 
kiblat pertama umat Islam. Kesucian Masjid Al-Aqsa kini terancam akibat 
tindakan provokatif rejim Zionis ini; 
 
Bahawa Dewan ini merasa amat kesal dengan pelantikan Ariel Sharon 
Perdana Menteri baru rejim Zionis yang merupakan penjenayah dan “the 
butcher” dalam siri pembunuhan beribu-ribu umat Islam Palestin 
khususnya dalam peristiwa Shabra dan Shatilla; 
 
Dewan ini juga menyedari bahawa isu ini bukan persoalan umat Islam 
semata-mata, tetapi juga berkaitan dengan persoalan kemanusiaan 
sejagat yang melewati batasan agama, kaum dan sempadan; 
 
Maka Dewan ini mengambil ketetapan agar mempertahankan hak serta 
maruah umat Islam yang sedang tercabar ini.  
 

20. Dr. Syed Azman bin Syed Ahmad [Kuala Terengganu] akan 
mencadangkan:- 

 
Bahawa Dewan ini mengutuk sekeras-kerasnya tindakan UMNO/BN yang 
menggunakan Kementerian Pendidikan sebagai platform politik kepartian 
sempit yang boleh merosakkan imej serta matlamat pendidikan negara; 
 
Bahawa Dewan ini menyedari akan kepentingan pendidikan agar ia tidak 
dijadikan alat politik kepartian yang sempit oleh UMNO/BN atau mana-
mana pihak. Tindakan kotor ini akan membantut perkembangan 
pendidikan serta prestasi kecemerlangan akademik di negara kita; 
 
Bahawa Dewan ini merasa amat kesal dengan penggunaan premis 
sekolah-sekolah Kerajaan sebagai tempat UMNO menjalankan kempen 
politik sempit mereka. Malahan bendera-bendera UMNO/BN telah 
dipasang secara sewenang-wenangnya di dalam kawasan sekolah di 
negeri Terengganu. Mereka juga telah secara terbuka menjalankan 
kempen keahlian di kalangan murid-murid sekolah sebagai ahli Briged 
Putera Pergerakan Pemuda UMNO; dan 

Maka Dewan ini mengambil ketetapan agar membantah keras tindakan 
yang mencemar imej Kementerian Pendidikan serta percubaan 
menjadikan Kementerian ini sebagai ‘kuda tunggangan’ politik sempit dan 
kotor UMNO/BN. 
 
 

21. Tuan Fong Kui Lun [Bukit Bintang] akan mencadangkan:-  
 

Bahawa Dewan ini  
menggesa Kerajaan membina lebih banyak Sekolah Rendah Jenis 
Kebangsaan Cina dalam kawasan-kawasan yang mempunyai lebih ramai 
penduduk Cina seperti di Kuala Lumpur dan Petaling Jaya bagi 
menampung permintaan para pelajar yang kian bertambah pada setiap 
tahun dan sebagai jalan mengatasi kekurangan sekolah-sekolah tersebut 
dalam kawasan-kawasan yang ramai penduduk berketurunan Cina. 
 
 

22. Puan Teresa Kok Suh Sim [Seputeh] akan mencadangkan:- 
 

Bahawa Dewan ini mengambil ketetapan supaya memulihkan Pilihanraya 
Kerajaan tempatan dengan tujuan untuk meningkatkan keberkesanan 
Kerajaan tempatan dalam pelaksanaan tanggungjawab mereka. 
 
Memandangkan (i) kawasan Petaling Jaya tidak mempunyai Sekolah 
Jenis Kebangsaan Cina yang cukup untuk menampung kehendak 
penduduk di kawasan tersebut, (ii) bangunan SJKC Damansara masih 
berada dalam keadaan yang baik, (iii) Laporan EIA yang diluluskan oleh 
Jabatan Alam Sekitar menunjukkan bunyi bising dan pencemaran udara di 
bangunan asal SJKC sebenarnya telah jatuh berbanding dengan tempoh 
sebelum lebuhraya SPRINT dibina, (iv) SJKC Damansara merupakan 
sekolah rendah Cina yang tunggal dalam Seksyen 11, 12, 13, 14, 16, 17 
di Petaling Jaya, (v) penduduk di Kampung Baru Damansara mempunyai 
keinginan yang kuat untuk mengekalkan sekolah rendah tersebut, maka 
Dewan ini digesa mengambil ketetapan untuk menghormati hasrat 
penduduk Kampung Damansara untuk membuka semula bangunan asal 
SJKC Damansara di samping menubuhkan cawangan sekolah tersebut 
demi penduduk di kawasan Petaling Jaya yang lain. 

23. Tuan Haji Mohd. Amar bin Haji Abdullah [Pengkalan Chepa]  akan 
mencadangkan:- 
 
Bahawa Dewan ini  
membincang dan membahas agar Kerajaan menubuhkan Suruhanjaya Di 
Raja bagi menyiasat dan menangani dakwaan isu-isu (i) Krisis ekonomi 
berpunca akibat serangan penyangak mata wang  yang menafikan 
amalan boros dan salah tadbir dan salah laku dalam pengurusan ekonomi 
yang turut menyumbang kepada krisis berkenaan, (ii) Krisis keyakinan 
rakyat  terhadap kemerosotan sistem dan peranan kehakiman dan 
keluhuran undang-undang yang menjejaskan hak asasi rakyat  sejak 
beberapa tahun kebelakangan; (iii) Krisis keyakinan pelabur luar untuk 
melabur di negara ini; dan (iv) Keganasan polis terhadap perhimpunan 
aman oleh pihak Barisan Alternatif. 
 

24. Tuan Haji Mohd. Amar bin Haji Abdullah [Pengkalan Chepa] akan 
mencadangkan: 
 
Bahawa Dewan ini  
membincang dan membahas bagi mendesak Pertubuhan Persidangan 
Negara-negara Islam Sedunia (OIC) mendefinisi dan mengkanunkan 
definisi Islam sebenar bagi menjadi panduan umat Islam seluruhnya, iaitu 
yang mengandungi ciri-ciri seperti berikut: (i) Berdasarkan aqidah 
mengikut garis panduan Al-Quran dan Sunnah Rasul, pandangan ulama 
dan kitab-kitab muktabar; (ii) Pelaksanaan dan penghayatan ‘social order’ 
Islam yang menguatkuasakan amal makruf dan nahi mungkar; (iii) 
Persaudaraan Islam antara lainnya berdasarkan contoh terbaik dari 
amalan Muhajirin dan Ansar; (iv) Akhlak yang terpuji berdasarkan Sunnah 
Rasul, para Sahabat, para Tabiin dan ulama muktabar (v) Menyahut 
panggilan Jihad untuk kesejahteraan seluruh umat apabila diperlukan. 
 
 

25. Tuan Haji Mohd. Amar bin Haji Abdullah [Pengkalan Chepa] akan 
mencadangkan: 
 
Bahawa Dewan ini 
membincang dan membahas untuk menyeru dan mendesak Pertubuhan 
Persidangan Negara-negara Islam Sedunia (OIC) bahawa amat penting 
dan sudah tiba masanya ditubuhkan “Mahkamah Pengadilan Islam 
Antarabangsa” (International Islamic Court of Justice – IICJ) berpusat di 
Makkatul Mukarramah yang sekurang-kurang kewibawaannya setanding 
dengan International Court of Justice (ICJ) di The Hague, bagi mengatasi 
dan menyelesaikan segala ancaman dan pencerobohan yang wujud sama 
ada akibat serangan pencerobohan dari luar ataupun sebarang pertikaian 
dalaman di negara-negara umat Islam itu sendiri. 

